Nafarroako Parlamentuko Mahaiak, 2014ko otsailaren 17an egindako bilkuran, erabaki hau hartu zuen, besteak beste:

Nafarroako Foru Eraentza Berrezarri eta Hobetzeari buruzko Lege Organikoaren 19.1.b) artikuluak aitortzen dion legegintzarako ekimena erabiliz, Unión del Pueblo Navarro, Socialistas de Navarra, Bildu-Nafarroa, Aralar-Nafarroa Bai, Nafarroako Parlamentuko Parlamentu-talde Popularra eta Izquierda-Ezkerra parlamentu-taldeek eta atxiki gabeko Manu Ayerdi Olaizola jaunak aurkeztu dute Haurrentzako eta Nerabeentzako Sustapenari, Laguntzari eta Babesari buruzko abenduaren 5eko 15/2005 Foru Legea aldatzen duen martxoaren 20ko 13/2013 Foru Legea aldatzen duen Foru Lege proposamena, eta presako eta irakurketa bakarreko prozeduraz izapidetu dadin eskatu dute.

Hori horrela, Legebiltzarreko Erregelamenduko 110., 111., 148. eta 158. artikuluetan ezarritakoarekin bat, Eledunen Batzarrari entzun ondoren, hona ERABAKIA:

1. Agintzea Nafarroako Parlamentuko Aldizkari Ofizialean argitara dadin Haurrentzako eta Nerabeentzako Sustapenari, Laguntzari eta Babesari buruzko abenduaren 5eko 15/2005 Foru Legea aldatzen duen martxoaren 20ko 13/2013 Foru Legea aldatzen duen Foru Lege proposamena.

2. Foru lege proposamena presako prozeduraz eta irakurketa bakarrean izapidetzea.

3. Foru lege proposamen hori Nafarroako Gobernuari igortzea, Erregelamenduko 148. artikuluan ezarritako ondorioetarako, eta adieraztea bere iritzia emateko epea zortzi egunekoa dela.

4. Zuzenketak aurkezteko epe bat irekitzea, zeina bukatuko baita eztabaidari ekiteko Osoko Bilkuraren aurreko egunaren eguerdiko hamabietan. Zuzenketak Legebiltzarreko Mahaiari aurkeztu beharko zaizkio.

Iruñean, 2014ko otsailaren 17an

Lehendakaria: Alberto Catalán Higueras

Foru Lege proposamena, Haurrentzako eta Nerabeentzako Sustapenari, Laguntzari eta Babesari buruzko abenduaren 5eko 15/2005 Foru Legea aldatzen duen martxoaren 20ko 13/2013 Foru Legea aldatzen duena

Haurrentzako eta Nerabeentzako Sustapenari, Laguntzari eta Babesari buruzko abenduaren 5eko 15/2005 Foru Legearen 75.1 artikuluak ezartzen zuen 0tik 2 urtera bitarteko adingabeen adopzio nazionalean lehentasuna izanen zutela seme-alabarik gabeko familia-unitateek. Irizpide horrek, praktikan, zerotik bi urtera bitarteko haurrak adoptatzea eragozten zien egoki deklaratutako hainbat familiari, seme-alabak zituztelako.

Lehentasun hori egokia ez zelakoan Nafarroako Parlamentuak foru lege proposamen bat aurkeztu zuen abenduaren 5eko 15/2005 Foru Legea aldatzen zuena, seme-alabarik gabeko familia-unitateei lehentasuna kenduz 0tik 2 urtera bitarteko haurren adopzio nazionalean.

Seme-alabarik gabeko familien lehentasunari eusteko behin-behineko araubide bat ezarri zen foru lege horren xedapen iragankorrean, ordurako adopziorako legezko baldintza eta izapide guztiak –besteak beste, Nafarroako Foru Komunitateko organo eskudunak aitortutako egokitasun psikologikoa eta soziala izatea– beterik zituzten baina adopzioa eratzeko deiaren zain zeuden familien egoera errespetatze aldera.

Xedapen iragankor hori aplikatzean, ordea, testuaren interpretazio desberdinak egin dira, foru legea indarrean jartzerakoan adoptatzeko zerrendetan inskribatuta zeuden pertsonek lehentasun-hurrenkera kontserbatuko dutela adierazten baitu.

Beraz, seme-alabarik gabeko familiek 0tik 2 urtera bitarteko haurrak adoptatzeko lehentasuna betiko izaten jarraitzearen aldeko interpretazioa saihesteko, bidezkoa da xedapen iragankorraren testua egokitzea, halako moduan non foru legea indarrean jarri zenerako jada Nafarroako Adopzioen Erregistroan inskribaturik zeuden eta Nafarroako Foru Komunitateko organo eskudunak adopziorako egokitasun psikologikoa eta soziala aitortua zien seme-alabarik gabeko familiek 0tik 2 urtera bitarteko haurrak adoptatzeko lehentasuna mantenduko baitute gehienez ere bi urteko epean, martxoaren 20ko 13/2013 Foru Legea onetsi zenetik hasita.

Bi urteko epea amaitutakoan –edo lehenago, martxoaren 20ko 13/2013 Foru Legea onetsi aurretik egokitzat baloratu ziren familia guztiei ordurako haur bat esleitzen bazaie edo adoptatzeko baldintza guztiak betetzeari uzten badiote– adopzio prozedura abiatzeko eskaera noiz aurkeztu den begiratuko da eta eskaeren antzinatasunaren arabera erabakiko da Nafarroako Adopzioen Erregistroko zerrendako lehentasun-hurrenkera.

Artikulu bakarra. Haurrentzako eta Nerabeentzako Sustapenari, Laguntzari eta Babesari buruzko abenduaren 5eko 15/2005 Foru Legea aldatzen duen martxoaren 20ko 13/2013 Foru Legearen xedapen iragankor bakarra aldatzen da. Hona testu berria:.

“Xedapen iragankor bakarra. Araubide iragankorra:

Lege hau indarrean jarri aurretik Nafarroako Adopzioen Erregistroan inskribatu diren eta Nafarroako Foru Komunitateko organo eskudunak adopziorako egokitasun psikologikoa eta soziala aitortu dien seme-alabarik gabeko familiek zerotik bi urtera bitarteko haurrak adoptatzeko lehentasunari eutsiko diote bi urteko epean, foru lege hau Nafarroako Aldizkari Ofizialean argitaratzen den egunetik hasita”.

Epe hori amaitzen denean, edo familia horietakoren bati adingabeen adopziorako eskaintzaren espedientea artxibatzen bazaio indarra duen antolamenduan aurreikusitako arrazoiengatik, Nafarroako Adopzioen Erregistroan eskaintza inskribatu den egunaren arabera zehaztuko da lehentasun-hurrenkera.

